
Mei Hoamatl
I woaß enk a Fleckerl, ‘s is rundum voll Procht,
des hot unser Herrgott sicher auf an Sunnta gmocht!
Host erscht amol die Ybbsbruck’ übaquert
und schaust die a weng um - wia sa si holt gheart,
siahgst üba dir drüba den Hümmi so blau,
und vor dir host beidaseits die ebne Au.
Behäbi und in stiller Ruah
rinnan de Bacherl do dem Ybbsfluss zua.
In Sog’ und Mühl’ wird fleißi gschofft
gnutzt hot ma do die Wossakroft,
und de Ufer - wann’s zan Auswärts wird -
sand ollwei die ersten, wo olls wochst und bliaht.
Siahgst Hümmischlüssl - Märznbecha - Schneeglöckerl
und Schneerosen goar auf so maunchn Fleckerl.
A wengerl vorn liegt, gaunz leicht erhöht,
da schene Morktfleck, mei Euratsfeld.
Ban Blumenschmuck, fia Schönheit, Müah’ und Fleiß
haum s’ dort kassiert 5 erschte Länder- und 1 zweiten
Europapreis.
Und schaust di daunn am Hauptplotz a weng bessa
um,
daunn siahgst as a und woaßt as warum.
Sche nochbali beinaund stehngan d'Höuser do,
noch unten hi grenzt in Morktplotz daun de Kircha o’,
ihr Kirchaturm, der sticht aufi ins Gewolk, -
so wocht sie verlässli üba a fleißigs Volk.

Valosst’ daunn den Morkt - dei Blick follt goar bold
weit eini bis in den Hinterwold!
Aun kloare Tog’ moanst, es is nit weit,
eh nur a Kotznsprung bis aufi za da Schneid’.
Doch gehst as daunn aun, wird da nu hoaß,
unterbrichst am End’ in Oagn fia a Jausn de Roas’
und trinkst za oana guatn Hausmaunnskost
a Kriagl voll spritzign Pechatmost.
Bist as oba nocha nu imstaund
daunn kost’ in Reidl drin in Kerschenbraund!
Host goar an Kummer du oder druckan vielleicht
d'Sorgn,
daunn kehr’ glei zua im schönen Bergkircherl va
Oagn.
Vü gschwinda wia im größtn Dom
kimmst do mit dein Herrgott z’saumm.
Follt draußn daunn dei Blick tolauf, tolo’,
stehngan d'Vierkanter rundum wia de Burgn do.
Bliahn goar d'Mostobstbam - Freind is des sche,
vor Freid’ kunnt da do schier de Luft vageh’.
Schaust hi zan Gipflkreuz am Hochkoglberg,
dort geht de Gmoagrenz’ scho dazwerg.
A Blick ins Tol bringt, dass des Herz dir locht,
du siahgst, da Schöpfer hot do gaunz wos Bsonders
gmocht.
So weit ols di a umtreibt in da Wölt, -
du gibst ma recht, es gibt koa zweites Euratsfeld!

